
Romanos 6:23 Juchaca huañuitami cun.  Ashtahuanpish Taita Dios c'uyashpalla
cushcaca, ñucanchij Mandaj Cristo Jesuspi huiñai causaimi.

Romanos  8:2  Cristo  Jesuspi  causaita  cuj  Espíritu  mandashcami,  ñucataca
juchapajta rurachijmanta, huañuimantapish cacharichirca.

2  Timoteo  1:10  Chaitaca  ñucanchijta  Quishpichij  Jesucristota  cachashpami
ricuchirca.  Paimi  huañuitaca  anchuchirca.  Alli  huillaimantaca  mana  ismuj
causaiyujta rurashpami achijman llujshichirca.

Job 5:2 Rumi shungu runataca, p'iñarina yuyaillami huañuchicun. Charina yuyailla
causajcunataca, shujtajcuna charishcata munana yuyaillami tucuchicun.

Oseas  13:14  Seolpaj  maquimantami  quishpichisha.  Huañunamantami
quishpichisha.  Chaipica  huañui,  ñucami  canta  huañuchijca  cani.  Seol  canta
chingachijca  ñucami  cani.  Llaquij  canaca  ñuca  ñahuimantaca  anchunmi
nishami.

Salmos 9:13 Mandaj Dioslla, ñucata llaquihuayari. Ñucata p'iñajcuna llaquichicujpi
llaquita  apacujtaca  ricuhuayari.  Ñuca  huañui  pungullapi  cajpipish  canmi
quishpichingui.

Job  6:26  ¿Cancunaca  ñuca  llaquihuan  musparicushpa  rimarishca  huaira  shina
chingarijlla shimicunamantachu jarcashpa rimanguichij?

Job  33:22  Paica  pambana  jutcuman  rinallami  tucun.  Paica  ñami  huañuiman
chayacun.

Ezequiel  37:12,13 Paicunamanca cashna huillai: Mandaj Jatun Diosca cashnami
nin:  Ñuca  agllashca  israelcunalla,  cancunataca  pambashca  jutcucunamanta
llujshichishpami,  israelcunapaj  llajtaman  pushamusha.  13  Ñuca  agllashca
israelcunalla, cancunataca pambashca jutcucunamanta llujshichijta ricushpami,
Mandaj Diostaj cashcataca yachanguichij.

Mateo  27:52  Pambashca  jutcu  pungucuna  pascarijpi,  Dios  agllashca
huañushcacunapaj cuerpocunapish, achcacunami causarirca.

Génesis  2:7  Mandaj  Taita  Diosca  runataca  ñutu  allpamanta  rurashpa,  paipaj
singapi causaita cuj samaita p'ucujpimi, runaca causaiyuj tucurca.

Génesis 6:17 Ñucaca cai pachapi causaiyuj caj tucuicunata chingachingapajca cai
pachamanca  yacu  juillutami  cachagrini.  Cai  pachapi  tucui  ima  tiyajcunami
huañunga.

Génesis  7:15 Causaiyuj  caj  animalcunaca ishqui  ishquimi  Noehuanca huambuj
huasiman yaicurcacuna.

Génesis 7:22 Samaita aisashpa allpapi causajcunaca tucuicunami huañurca.
Job  12:10  Tucui  causaita  charijcunapish,  runacunapaj  samaipish  paipaj

maquipimari.
Job  33:4  Ñucataca  Diospaj  Espiritumi  rurarca.  Tucuita  Rurai  Tucuj  Dios

p'ucushpallami, causaitapish curca.
Hechos 17:25 Paica causaitapish, samaitapish tucui imatapish cuj Taita Diosmi.

Chaimanta  gentecuna  paita  alli  nishpa  ima  cushcacunallahuanca  mana
cushicunchu.

Apocalipsis  13:15  Q'uipata  ricurij  animalmanca  punta  ricuj  animalman  rijchajta



rurashcalla  animalman  causaita  cuchunmi  Diosca  saquirca.  Chai  rurashcalla
animalca  ña  rimashpaca  paita  tucui  mana  adorajcunataca  huañuchichunmi
mandarca.

Juan  10:10  Shuhuaca,  shuhuangapaj,  huañuchingapaj,  tucuchingapajllami
shamun. Ñucaca causaita charichun, yallitaj charichunmi shamurcani.

Isaías 28:15 Cancunaca cashnami nircanguichij: “Ñucanchijca huañuihuanmi shuj
yuyailla tucurcanchij. Seolhuanpish ñami ari ninacurcanchij. Chaimanta yallitaj
jatun  yacu  shina  shamushpapish  ñucanchijtaca  mana  llaquichingachu.
Llullashcami  ñucanchijtaca  pacanga.  Umashcami  ñucanchijta  huaquichinga”
nicunguichijmi.

Isaías  28:18  Cancuna  huañuihuan  shuj  yuyailla  tucushcapish  chingachishcami
canga.  Seolhuan cancuna ñami  ari  ninacurcanchij  nishcapish  chingaringami.
Yacu jundai shina llaquicuna shamushpami cancunataca sarunga.

Isaías 5:24 Nina lunyacuj c'allucunami rastrojo ujshata shina tucuchinga. Ujshata
nina  tucuchij  shinami  tucuchinga.  Chashnami  sapi  ismushca  yura  shina
chingaringa.  Paicuna  sumaj  sisacuna  shina  cashcapish  ñutu  allpa  shinami
chingaringa.  Tucuita  Mandaj  Diospaj  mandashcata  yanganchishcamantami
chashna tucunga.  Israelcunapaj  jucha  illaj  Diospaj  shimita  millashcamantami
chashna tucunga.

Joel  1:12  Uva  chagracunapish  chaquirishcamari,  higo  yuracunapish
chingarishcamari.  Granada  yuracunapish,  palmera  yuracunapish,  manzana
yuracunapish,  tucui  shujtaj  yuracunapish  chaquirishcamari.  Chashnami
huañujlla aichayuj runacuna cushicunaca chingarishca.

Oseas  13:15  Huauquicunapurapica  pai  miraricujpipish  inti  llujshin  ladomanta
huaira shamushpa, shitashca pambamanta Mandaj Diospaj huaira jatarishpami
pajchashpa  llujshicuj  yacutaca  chaquichinga.  Pajchashpa  llujshicuj  jatun
yacucunaca  chaquiringami.  Paicunapaj  achca  valij  sumaj  charinacunatapish
quichushpami apanga.

Apocalipsis  22:1  Chai  q'uipaca  causaita  cuj,  chuyajlla  jatun  yacutami  angelca
ricuchirca. Chai yacuca Diospajpish, Ovejapajpish jatun tiyarinamantami cristal
shina achijnicuj llujshicurca.

Juan  4:10  Chaimi  Jesusca:  –Taita  Dios  canman  cusha  nishcata  yachashpaca:
“Yacuta ñucaman cuhuai”  nicujca pi  cashcata yachashpaca,  canmari  paitaca
yacuta cuhuai ninguiman. Paica causaita cuj yacutami canmanca cunman,

Juan  4:14  Maijanpish  ñuca  cushca  yacuta  ubyajca,  manataj  yacunachingachu.
Ñuca cushca yacuca huiñai causaita cushpa huiñaita llujshicungallami– nijpimi,

Proverbios  13:14  Yachaj  runa  mandashca  shimicunaca,  causaita  cuj  yacu
shinamari. Huañuna linchipi urmanamanta quishpichijmari.

Proverbios 14:27 Mandaj Diosta manchanaca, causaita cuj yacu shinamari. Paita
cazujcunaca, huañuchij linchipi urmanamanta quishpichijmi.

Ezequiel  13:17-23  Huañujlla  aichayuj  runalla,  cambaj  llajtapura  huarmicunaca
quiquin  yuyaimantami  Dios  ima  nishcata  huillajcuna  shina  huillancuna.
Paicunata cambaj ñahuihuan ricushpa ima tucuna cashcata huillai. 18 Cashna
huillangui:  Mandaj  Jatun  Diosca  cashnami  nin:  Yumbucuna  maquicunapi
huatarina  linsota  sirajcunalla,  uchillacunapaj,  jatuncunapaj  uma  huatarina



linsota  rurashpa  c'atuj  huarmicunalla,  ¡aij,  imachari  tucunguichij!  Quiquin
causaipaj  imallatapish  charingapajllami,  chaicunata  c'atushpa  ñuca
agllashcacunataca  umashpa  pandachinguichij.  19  Cancunaca  lutsaj
cebadamanta,  mirga  tandamantami  ñuca  agllashcacunapurapica,  manapish
huañuchina runacunataraj huañuchishpa, huañuchina runacunamanraj causaita
curcanguichij.  Chashnami  llullashcata  uyaj  paicunamanca  llullarcanguichij.
Chashna  rurashpami,  ñucataca  yangata  rurarcanguichij.  20  Chaimantami
Mandaj  Jatun  Diostaj  cashna  nini:  Yumbucuna  maquicunapi  huatarina
linsocunata  cancuna  rurashcataca  chingachishatajmi.  Chaicunahuanmi  maipi
purijcunatapish  urmachinguichij.  Paicunataca  cancunapaj  maquimantaca
cacharichishami.  Pajarocuna  shina  callpashpa  purichunmi,  cancuna
urmachishca runacunataca cacharisha. 21 Shinallataj  cancuna rurashca uma
huatarina  linsocunatapish  lliquishami,  ñuca  agllashcacunataca  cancunapaj
maquimantaca  quishpichishami.  Paicunaca  ña  mana  ashtahuan  aicha  shina
cancunapaj  maquipica  cangacunachu.  Chaita  ricushpami  ñucataca,  Mandaj
Diostaj  cashcataca  yachanguichij.  22  Cancunaca  chashna  llullashpallami,
cashcata  rurajtaca  llaquichircanguichij.  Paitaca  ñucaca  manamari
llaquichircanichu.  Shinallataj  cancunaca  ñucata  mana  manchajcunamanmi,
ashtahuan  millaita  rurachun  yuyaicunata  curcanguichij.  23  Chaimantaca
muscuipi  shina  yanga  ricunatapish,  ña  mana  ashtahuan  ricunguichijchu.
Adivinashpa  huillanatapish  mana  ashtahuan  huillashpa  catinguichijchu.
Cancunapaj maquimantaca, ñuca agllashcacunataca quishpichishami. Chashna
rurajpimi ñucataca, Mandaj Diostaj cashcataca yachanguichij ninmi ni” nircami.

Jeremías 21:8  Tucui  Judá  runacunamanca  cashna  huillai:  Mandaj  Diosca
cashnami nin: Cunanca cancunamanca causanata, mana cashpaca huañunata
agllachunmi ricuchini.

Job  34:22  Millaita  rurajcuna  miticurinapajca,  manchanana  amsapish,  huañuna
amsapish mana tiyanchu.

Salmos 16:10 Ñuca almataca Seolpica mana saquinguichu. Cambajlla caj ñuca
aicha ismuchunpish mana saquinguichu.

Salmos 23:4 Quiquinca ñucahuanmi cangui.  Chaimanta huañunalla amsa pugru
pambacunata  puricushpapish  ima  llaqui  japinata  mana  manchashachu.
Quiquinpaj varahuan, quiquinpaj taunahuanca mana shaicushachu.

Salmos  30:3  Mandaj  Dioslla,  ñuca  almataca  Seolmantami  huichiyachircangui.
Pambana jutcuman ama uriyachunmi causaita cuhuarcangui.

Salmos  49:15  Ashtahuanpish  ñuca  causaitaca  Taita  Diosmari  seol
chariracunmanta quishpichinga. Ñucataca paimari pushanga. Selah

Salmos  56:13  Huañuimantaca  quiquinmari  quishpichircangui.  Urmagrijpipish
charihuarcanguimi. Taita Diospaj ñaupajpi, luzpi causajcunahuan causachunmi
chashna rurarcangui.

Salmos  68:20  Dios,  ñucanchij  Dioslla,  paimi  quishpichinga.  Huañuimanta
quishpichinapish Mandaj Jatun Diospajmi.

Salmos 89:48 ¡Maijan runataj  causacungallari.  Maijan runataj  huañuitaca mana
ricungari! ¿Seolman ricujtaca paipaj causaitaca quishpichi tucungachu? Selah

Salmos 102:19,20 Jahuaman caj paipajlla huasimantami ricurca. Mandaj Diosca



jahua  pachamantami  cai  pachata  ricurca.  20  Prezu  cajcuna  aij  nishpa
mañashcata  uyangapajmi  ricurca.  Huañunami  cangui  nishca  prezucunata
cacharichingapajmi ricurca.

Salmos 116:8 Quiquinmari huañuimanta quishpichircangui. Ñuca ñahuimantapish
huiquita p'icharcanguimi. Ñuca chaqui lluchcarinamanta llujshichircanguimi.

Proverbios  10:2  Millaita  rurashpa  charijyashcacunaca,  ima  allita  mana  cunchu.
Ashtahuanpish cashcata ruranaca huañuimantapish quishpichinmi.

Isaías  26:19  Cambaj  caj  huañushcacunaca  causaringacunami.  Huañushca
aichacunaca jataringacunami. Ñutu allpapi causacujcuna rijcharichij, cantaichij.
Quiquin causachijpica huañushcacunaca, ñutu tamya shamujpi llullu granocuna
huiñaj  shinami allpamanta llujshingacuna. Allpaca paipi  caj  huañushcacunata
tigrachingami.

Juan 5:28,29 Chashna nishcamanta ama mancharichijchu. Tucui pambashcacuna
Runa Aichayuj rimashcata uyana chayamucunmi. 29 Chaipica allita rurajcunaca,
huiñaita  causangapajmi  causaringacuna.  Ashtahuanpish  mana  allita
rurajcunaca, jatun llaquiman ringapajmi causaringacuna.

Juan  10:28  Ñucaca  paicunamanca  huiñai  causaitami  cuni,  manataj
chingaringacunachu. Ñuca maquimantaca, pi mana quichungachu.

Juan 11:43,44 Chai q'uipaca: –¡Lázaro, chaimanta llujshimui!– nishpami sinchita
caparirca.  44  Shina  nijpi  chai  huañushcaca  chaquicunandij,  maquicunandij
maitushca, umatapish linsohuan pilluchishcami llujshimurca. Chaimi Jesusca: –
Pilluchishcacunata pascaichij purichun– nirca.

Juan  12:17  Jutcupi  churashcamanta  Lazarota  cayashpa,  huañushcacunapaj
chaupimanta Jesús causachijta ricujcunami, shujtajcunamanca huillarcacuna.

Juan 17:2 Quiquinca ñucataca cai pachapi tucui causajcunata mandaj cachunmi
churarcangui.  Maijanllata  quiquin  ñucaman  cushcacunamanca  tucuicunaman
huiñai causaita cuchunmi ñucamanca curcangui.

1 Corintios 15:19-26 Ñucanchijca cai causaipajlla Cristopi shuyacushpaca, tucui
gentecuna  llaquinachinami  canchijman.  20  Ashtahuanpish  cunanca,
huañushcacunapaj chaupimanta Cristoca causarishcami. Paica huañushcacuna
causarinata  ricuchishpa punta  causarijmi.  21  Ima shinami  shuj  runallamanta
huañuica  cai  pachaman  yaicurca,  chashnallatajmi  huañushcacunapaj
chaupimanta  causarinapish  shuj  runallamanta  tiyan.  22  Ima  shinami
Adanmantaca tucuicuna huañun, chashnallatajmi Cristopi cajcunaca tucuicuna
causachishca  canga.  23  Ashtahuanpish  tucuicunami  paicuna  causarina
cashcapica huashan huashan causaringa:  Cristomi puntaca causarirca.  Chai
q'uipaca  Cristopaj  cajcunami  pai  shamuipica  chashna  causaringacuna.  24
Cristoca tucui paita p'iñaj mandajcunata, tucui poderyujcunata chingachishpami,
pai mandacushcataca Dios Yayaman cunga. Chai q'uipaca tucurimi canga. 25
Tucui  paita  p'iñajcunata  paipaj  chaqui  sarunapi  churangacamami,  paillataj
mandacungalla. 26 Tucui p'iñajcunapaj q'uipa chingachishca canapaj p'iñajca,
huañuimi.

2  Corintios  1:9,10  Ashtahuanpish  huañunatajmi  nishca  canatami  ñucanchijpica
yuyarcanchij.  Ñucanchijllapitaj  ama  yuyaita  churashpa,  ashtahuanpish
huañushcacunata causachij  Diospi  yuyaita churachunmi chashna tucurca.  10



Chai  Diosmi  quishpichirca,  cunanpish  quishpichicunmi,  chashnallataj
huañunami nishca llaquimantapish quishpichicungallami.

2  Corintios  3:6  Mushuj  ruranata  ari  nishcapi  ruraj  cachunpish,  paillatajmi
yachachirca.  Chaica  mana  quillcashcamantachu,  ashtahuanpish  Diospaj
Espiritumantami.  Quillcashpa  mandashcaca  huañuchijmi,  ashtahuanpish
Diospaj Espirituca causaita cujmi.

Colosenses  1:21,22  Cancunapish  sarunmanca  cancunapaj  yuyaicunamanta,
cancunapaj  mana  alli  ruraicunamanta  Diosmanta  caruyashcacuna,  Diosta
p'iñajcunami carcanguichij. Cunanca paihuan alli tucushcacunami canguichij. 22
Diosca,  Cristo  paipaj  aichayuj  cuerpopi,  jatun  llaquita  apashpa
huañushcamanta,  pi  mana  juchachipaj,  mapa  illajta,  jucha  illajcunata  paipaj
ñaupajpi ricuchingapajmi chashna rurarca.

Hebreos 2:9 Ashtahuanpish Jesustaca ashacamallami angelcunata yalli yangallata
rurashcata ricunchij. Diosca mana c'uyaipajta c'uyaj cashpami, tucuicunamanta
huañuita rijsichun nirca. Llaquita apashpa huañushcamantaca, tucuicunata yalli
sumaj alli nishcatami rurashcangui.

Hebreos 2:14,15 Gentecunaca aichayuj, yahuaryujmi, chai shinallatajmi Jesuspish
aichayuj  yahuaryuj  tucurca.  Huañuiman  apacujta  pai  huañushpa
chingachingapajmi chashna aichayuj tucurca. Chai apacujca diablomi. 15 Tucui
paicunapaj  causaipi  huañuita  manchaihuan  canapi  huatashca  cajcunata
cacharichingapajmi chashna tucurca.

Hebreos 11:5 Crishcamantami Enoctaca huañuita ama ricuchun, causajta jahua
pachaman aparca. Dios apashcamantami mashcashpapish mana japircacuna.
Manaraj jahua pachaman apashca cashpaca, Dios munashcata rurajmi carca
ninmi Quillcachishcapipish.

1 Pedro 3:18 Chashnami Cristoca juchayujcunamanta shuj cutinlla llaquita aparca.
Paica cashcata ruraj  cashpapish,  juchayujcunata Diospajman pushangapajmi
chashna  tucurca.  Aichapica  huañurcami,  ashtahuanpish  Espiritupica
causachishcami carca.

2 Pedro 1:3 Diosca jatun mancharinacunata ruraj cashpami, ñucanchijta agllashpa
alli  sumaj  Jesucristota  rijsichishpaca,  pai  tucuita  rurai  tucuj  cashcahuan
ñucanchij causaipaj tucui ima illashcata pai yuyailla alli causanatapish cushca.

1  Juan  3:14  Huauquicunata  c'uyashpami,  huañushca  cashca  cashpapish,
causaiyuj  tucushcata yachanchij.  Maijanpish paipaj huauquita mana c'uyajca,
huañushcallatajmi.

1  Juan  5:11  Chai  huillashcacunaca  caimi:  Diosca  ñucanchijmanca,  huiñai
causaitami cushca. Chai causaica, paipaj Churipimi.

Apocalipsis 21:6 Chai q'uipaca cashnapishmi nirca: “Ñami tucuita rurani. Ñucaca
callari  A,  tucuri  Z  shina  callarichijpish,  tucurichijpishmi  cani.  Maijanpish
yacunachijmanca,  causaita  cuj  yacu  llujshicujtami  ubyachun  convidashpalla
cusha.

